
RHAID LLEDDFU UFFERN Y DINIWED
Cenedl dda a chenedl ddrwg – 
Dysgent hwy mai rhith yw hyn … 

Mae cerdd Waldo Williams ‘Y Tangnefeddwyr’ yn datgan nad oes yr un ochr ‘iawn’ 
mewn rhyfel.  Yr unig wirionedd yw’r effaith ddinistriol mae’r ymladd yn ei gael ar 
fywydau pobl ddiniwed. Wrth i’r gwrthdaro yn Gaza barhau, mae trychineb newydd wedi 
datblygu yn Libanus, ac i raddau llai o lawer yng ngogledd Israel. Mae ymosodiadau o’r 
awyr wedi lladd nifer di-ri o bobl, tra bod cartrefi, ysbytai ac ysgolion wedi cael eu 
dinistrio, a dros filiwn o bobl wedi ffoi o’u cartrefi i chwilio ymgeledd. Mae’r hunllef 
sydyn a brawychus yn Libanus yn adleisio’r dioddefaint yn Gaza. 

Beth allwn ni wneud?  

Mae’n arswydus meddwl mai dyma’r rhan o’r byd 
ble daeth Duw i’n plith yn Iesu Grist gyda’i neges o 
gymod a maddeuant i gyhoeddi dyfodiad Teyrnas 
Nefoedd, ond sydd heddiw’n uffern ar y ddaear. Fel 
Cristnogion, gweddïwn yn daer am gadoediad a 
chymod parhaol. Yn y cyfamser, fe allwn wneud ein 
rhan i leddfu dioddefaint y diniwed sy’n canfod eu 

hunain ynghanol yr uffern yma trwy gyfrannu ar frys tuag at Apêl DEC (Disasters 
Emergency Committee), mudiad sy’n cynnwys 15 o elusennau blaenllaw, gan gynnwys 
Cymorth Cristnogol. Trwy gyfrannu, fe allwn ni gefnogi’r gwaith o ddarparu hanfodion 
bywyd fel: 

• Bwyd a dŵr glan  
• Offer ac adnoddau meddygol 
• Pebyll i’r rhai sydd heb do uwch eu pennau 
• Cyngor seicolegol i deuluoedd a phlant sydd mewn trawma 

Bydd llywodraeth y Deyrnas Unedig yn rhoi punt am bunt tuag at bob cyfraniad, i fyny 
hyd at £10m. 

I gyfrannu ar-lein ewch i: donation.dec.org.uk/middle-east-appeal 

Trwy’r post, gwnewch siec allan i DEC Middle East Humanitarian Appeal, a’i anfon i: 
DEC PO Box 999, London EC3A 3AA.

Pigion Peniel 
Yr wythnos hon cefais gopi o 
gylchgrawn newydd eglwys annibynnol 
Peniel, gerllaw Caerfyrddin sef Pigion 
Peniel. Yn y cylchgrawn bywiog pedair 
tudalen hwn fe geir crynodeb o 
ddigwyddiadau fu yn eu plith yn 
ddiweddar a rhaghysbysiadau o’r hyn 
sydd eto i ddigwydd. Hyfryd oedd ei 
ddarllen a dysgu am weithgarwch yr 
eglwys hon. Hoffwn longyfarch yr 
eglwys ar eu gweledigaeth ac i’r rhai 
sy’n gyfrifol am gysodi a chynhyrchu’r 
cylchgrawn. Edrychwn ymlaen at 
ddarllen o fis i fis a chynnwys ambell i 
bwt yn Y Tyst er mwyn i eraill gael eu 
hysbrydoli trwy glywed eich hanes. Beth 
am i eglwysi eraill anfon copi o’u 
cylchgronau ataf i neu ddilyn esiampl 
Peniel a chychwyn un o’r newydd. Isod 
gwelir adroddiad am ymweliad â 
Bethlehem Newydd, Pwll Trap. 
(Golygydd) 

 

YMWELD Â 
BETHLEHEM 
NEWYDD,  

PWLL TRAP 
 
Adroddiad Catrin Llwyd 

Ddydd Iau, 29 Awst, aeth criw o 
ddiaconiaid capel Peniel ar ymweliad i 
gapel Bethlehem Newydd, Sanclêr. 
Bwriad yr ymweliad oedd deall mwy am 
y dechnoleg newydd sydd wedi ei gosod 
yn y capel yn ddiweddar, er mwyn 
ystyried posibiliadau ar gyfer Peniel.  

Fe’n croesawyd yn gynnes iawn gan 
Annalyn Davies, a rannodd hanes y 
gwaith gyda ni, gan sôn hefyd am yr 

YSTADEGAU 
ARSWYDUS 

Er mai cenedl fach yw Israel, 
mae ymhlith yr ugain o 
wledydd militaraidd mwyaf 
pwerus yn y byd. Roedd 
disgwyl dialedd yn dilyn 
ymosodiad hollol erchyll 
Hamas y llynedd. Ond prin y 
gallai neb fod wedi rhag-
weld maint y dialedd hynny, 
sy’n dal i fynd ymlaen yn 
Gaza, ac yn gynyddol fwy 
yng ngwlad Libanus yn dilyn 
ymosodiadau Hezbollah. 
Mae rhan helaeth o Gaza, 
sydd tua’r un faint a 
phenrhyn Llŷn, yn adfeilion. 
Yn ôl elusen Oxfam mae 
6,000 o fenywod ac 11,000 o 
blant ymhlith y Palestiniaid 
gafodd eu lladd. Mae 25,000 
o blant wedi colli eu rhieni, 
ac yn dioddef trawma mawr.

amryw ffyrdd mae cymuned yr eglwys yn 
estyn allan i’r gymuned leol. Cafwyd 
cyflwyniad i’r dechnoleg a osodwyd ym 
Methlehem Newydd, sy’n cynnwys 
rhwydwaith diwifr, system sain 
broffesiynol, dwy sgrin deledu a chamera 
er mwyn recordio gwasanaethau arbennig 
neu i ffrydio oedfaon i’r rheiny nad ydynt 
yn gallu dod ar y Sul.  

Cafwyd cyfle i holi cwestiynau 
ymarferol am y system dechnoleg 
newydd, sydd bellach yn rhan naturiol o 
fywyd bob dydd yr eglwys, a’r modd y 
caiff y capel ei ddefnyddio. Bu cyfle hefyd 
i glywed am eu gwaith dros y flwyddyn 

neu ddwy ddiwethaf, wrth iddynt addasu a 
moderneiddio gofod y capel. Bu’n brosiect 
mawr, ond gwerthfawr iawn, wrth iddynt 
nawr fedru bod yn ganolbwynt cymunedol 
gan wneud gwaith estyn allan elusennol, 
drwy hefyd gynnal y brif nod, sef addoli. 
Mae llawer i gnoi cil arno yn dilyn yr 
ymweliad â Bethlehem Newydd. 
Edrychwn ymlaen at drafod syniadau a 
chynlluniau posibl gyda theulu eglwys 
Peniel maes o law. Diolch yn fawr iawn i 
Annalyn Davies am y croeso cynnes. 

(allan o Pigion Peniel, rhif 8,  
Hydref 2024.)  

YMWELD Â BETHLEHEM NEWYDD, PWLL TRAP – parhad

Wel, am newid mewn ardal. Wrth gerdded 
o’i chwmpas cofiaf fel oedd hi ers talwm. 
Eglwys, dau gapel ‘Hen Gorff’ a chapel 
Annibynwyr ynghyd â thri gweinidog a 
ficer ond erbyn heddiw un capel (digon 
gwan) a gweinidog bro. Ond, rywsut wrth 
gerdded mae cymaint yn dod yn ôl sy’n 
fendithiol tu hwnt ac fe hoffwn rannu’r 
profiadau gyda chi. Roedd yn adeg 
Diolchgarwch, cyfarfod gweddi undebol – 
deirgwaith ar y dydd 

Pasio adfeilion capel Moriah (A.) a 
dyma glywed llais y Parchg Elias Jackson 
yn darllen yn ei ffordd ddihafal ef o 
Esaiah 40 ‘Dyrchefwch eich pennau i 
fynnu ac edrychwch pwy a greodd y rhai 
hyn; efe a’i geilw hwynt oll wrth eu 
henwau gan amlder ei rym ef a’i gadarn 
allu ni phalla un,’ ac mae’r llais yn distewi 
ac mae’r achlysur a’r adnod yn glir 
odiaeth yn fy nghof hyd heddiw ac yn sicr 
am byth, ond mae amser wedi pasio’n 
gyflym gan adael yr adfeilion, beddau’r 
saint ac atgofion ar ôl. 

Ni’th adawaf 

Pasio hen gapel Bethel a’r tŷ capel lle 
roedd y teulu’n arfer byw ond heddiw 
mae’n dadfeilio ‘a’i le nid edwyn mwy.’ 
Ust! Llais Robat Jones ar ei liniau – cofiaf 
ef gydag anwyldeb yn y dosbarth ysgol 
Sul (teml yr Ysbryd Glân, medd Tom 
Nefyn) yn sôn pan oedd yn fugail teithiol 
yn Sir Feirionnydd yn ei ddyddiau cynnar. 
Roedd gyda hen fugail yn edrych ar ôl 
praidd mewn cae yn llawn ŵyn a dyma’r 
hen fachgen yn dweud ‘Edrych, weli di’r 
oen acw?’ a phwyntiodd wedyn gan 
ebychu, ‘Dyna’i fam.’ Fe aeth wedyn i’r 
cae a gwneud yr un peth gyda’r praidd i 
gyd. ‘Ti’n gweld, dwyt ti ddim yn fugail 
os nad ydwyt yn adnabod pob dafad ac 
oen ar wahân.’ Siarsiodd Robat i ni gyd 
gofio ein bod yn cyfri gan Dduw a chofio 
beth ddywedodd Duw wrth 
Jacob ganrifoedd yn ôl, ‘Ni’th 
adawaf yn unig.’ Aeth amser yn 
ei flaen gan adael adfeilion ac 
atgofion. 

Dyffryn Mymbyr 

Fe aeth llawer blwyddyn heibio 
ac erbyn hynny roeddem yn byw 
yn y de. Ond roedd Mary a 
finnau yn mynd yn rheolaidd i’r 
gogledd i edrych am ein rhieni. 
Un tro fe aethom trwy Stiniog i 
weld bedd Nain a Taid ym 
mynwent Bethesda ac yna 
Dyffryn Mymbyr. Roedd yn 
digwydd bod yn noson loergan 
fendigedig wrth fynd trwy’r 

Dyffryn. Roedd y sêr yn glir odiaeth a’r 
afon fel llinell arian yn ymdroelli i lawr y 
cwm. Dyma stopio ac yn y distawrwydd 
llethol a dorrid gan ambell fref dafad, 
roedd yn ddigon hawdd dychmygu bugail 
dwy fil o flynyddoedd ynghynt yn dweud 
‘y nefoedd sy’n datgan gogoniant Duw a’r 
ffurfafen yn mynegi gwaith ei ddwylo ef.’ 
Yn sydyn a finnau’n sefyll yno, o’r 
tragwyddol pell clywn lais yr hen Elias 
Jackson yn dweud ‘Dyrchefwch eich 
pennau i fynnu ... Ie ... pwy a greodd ... ni 

phalla un ...’ Tybed? Ac wedyn siars yr 
hen Robat Jones. 

Rydych yn cyfrif 

Rydych yn cyfri ... adnabod pob un ar 
wahân, rydych yn cyfri ... Tybed? Dyma 
ofyn, ‘Wel, os yw gofal a chwmpas y Duw 
mawr cymaint fel ei fod yn medru gyrru’r 
sêr ar eu cylchdro tragwyddol, tybed a 
fuasai’n medru rhoi fi ar ei raglen?’  

Pan oeddwn yn y fyddin yn y Gold 
Coast, Gorllewin Affrica roedd Mam yn 

anfon llythyr ataf bob dydd 
Sul ac er bod gennyf frawd 
adref doedd Mam ddim yn 
rhannu na pharselu ei chariad 
ond yn rhoi ei hun yn gyfan 
gwbl i mi. O ble gafodd Mam 
y syniad yma? O’r Anfeidrol 
Ei hun gan fod Ef yn ei fawr 
drugaredd a’i ddawn anfeidrol 
a thrwy bersonoliaeth Ei 
gariad yn rhoddi ei hun i ‘bob 
un ar wahân.’ Plygais fy mhen 
a diolchais iddo am gofio 
‘llwch y lawr’ ac fel yna y 
gorffennodd y seiat yn 
Nyffryn Mymbyr. 

Elwyn Davies, Caerffili 

DIOLCHGARWCH

Llyn Mymbyr gan Snowdonia Guide

Emyr Williams, Angela Skym ac Aled Davies Côr Seingar yn Llanddarog

Dafydd Iwan, Catrin Bellamy, Enid Jones ac Aled Davies

Plant a chyn-ddisgyblion yr Ysgol Sul yn Pencae

Cyflwyno medalau Gee yn ne Cymru

Yn ddiweddar, cyflwynwyd dwy fedal Gee i ddwy athrawes gwaith plant a 
fu’n gwasanaethu’n ffyddlon am gyfnod maith yn eu hysgolion Sul lleol.

Nos Sul, 29 Medi, cyflwynwyd medal i Angela Skym o Gapel Newydd 
Llanddarog. Treuliodd Angela dros 60 mlynedd fel athrawes blant weithgar 
yn y capel, gan baratoi cenedlaethau o blant ar gyfer gwasanaethau, 
gwyliau a nosweithiau cwis. Cafwyd noson hyfryd yng nghwmni Côr 
Seingar, fel rhan o gyngerdd blynyddol yr ysgol Sul. Cyflwynwyd y fedal 
gan Aled Davies ar ran y teulu Gee. Diolch i Emyr Williams am ei drefniadau 
gofalus ac am lywyddu’r noson yn ei ffordd unigryw ei hun.

Yna, pnawn Sul, 20 Hydref, cyflwynwyd medal i Enid Jones o gapel Pencae, 
ger Llanarth. Dafydd Iwan oedd wedi derbyn y gwahoddiad i bregethu 
yn y cyrddau diolchgarwch blynyddol, ac fel rhan o’r oedfa cafwyd cyfle 
i ddiolch i Enid am ei gwasanaeth ffyddlon i waith yr ysgol Sul yn y fro. 
Treuliodd hithau bron i hanner can mlynedd yn dysgu yn yr ysgol Sul ac yn 
paratoi cenedlaethau o blant ar gyfer cymryd rhan mewn gwasanaethau. 
Trefnodd hefyd iddynt ennill Cwpan Denman, sef cystadleuaeth gwaith 
plant Undeb yr Annibynwyr. Cafwyd cyflwyniad a gair o werthfawrogiad 
gan Catrin Bellamy, sy’n un o’r tîm o athrawon sy’n gofalu am waith yr 
ysgol Sul. Cyflwynwyd y fedal gan Aled Davies ar ran y Cyngor Ysgolion Sul, 
a chafwyd gair hyfryd o ddiolch gan Enid. Braf oedd gweld cynifer o blant 
yr ysgol Sul yn bresennol, yn ogystal â nifer o gyn-ddisgyblion.

Ddydd Iau a dydd Gwener, 17–18 Hydref, daeth dros 25 o 
arweinwyr yr enwadau yng Nghymru ynghyd yng Ngholeg 
Trefeca i encil a chyfle i drafod a chynllunio ar gyfer 
cydweithio posib. Bu’n gyfnod o rannu a gwrando, gyda’r 
Parch Ruth Gee o’r Eglwys Fethodistaidd yn ein hannog i 
adeiladu ar ein cyfeillgarwch, a’r Archesgob Rowan Williams 
yn arwain sesiwn ar undod drwy’r Ysbryd Glân. Bu’n 
gyfle hefyd i ddod i adnabod a chlywed gan Ysgrifennydd 
Cyffredinol newydd Cytûn, y Dr Cynan Llwyd. Cafwyd 
amser adeiladol, a gobeithir y bydd hyn yn arwain at fwy o 
gydweithio rhwng yr enwadau a’r eglwysi yng Nghymru.

Cytûn yn galw arweinwyr eglwysi Cymru ynghyd

Awelon o Galfaria Fryn: cyflwyniad i emynau Diwygiad 1904/05

Mewn cyfarfod yng nghapel Blaenannerch, Ceredigion, 
bnawn Sul, 29 Medi, i nodi union 120 mlynedd er dechrau’r 
cynnwrf ysbrydol a ddaeth yn Ddiwygiad 1904/05 yn y man, 
fe gafwyd cyflwyniad gan Dr Rhidian Griffiths i’r emynau a 
ddaeth i boblogrwydd yn ystod y diwygiad ac a ganwyd yn 
ystod yr oedfa eleni. Diolchwn i Rhidian am gael cynnwys ei 
sylwadau ar yr emynau yma.

‘Dewch, hen ac ieuanc, dewch’ (Caneuon Ffydd, 179)
Un o emynwyr diwygiad y ddeunawfed ganrif oedd Morgan 
Rhys, athro uchel ei barch yn ysgolion cylchynol Griffith Jones. 
Er mai yng Nghil-y-cwm y cafodd ei eni, cysylltir ef yn arbennig 
â Llanfynydd yn sir Gaerfyrddin, lle bu’n byw yn ei flynyddoedd 
olaf. Cyhoeddodd gasgliad o emynau dan y teitl Beiblaidd-
farddonol, Golwg o Ben Nebo, lle cynhwyswyd y penillion hyn 
yn rhan o emyn o ddeg pennill. Bu llawer o ganu ar y geiriau hyn 
yn Niwygiad 1904/05, oherwydd eu hapêl at yr hen a’r ieuanc a’r 
‘hen wrthgilwyr trist’, a bu llawer o ddyfynnu ar y llinell, ‘mae 
drws trugaredd heb ei gau’. Mae’r dôn ‘Rhosymedre’, o waith 
yr offeiriad J. D. Edwards, wedi cadw ei phoblogrwydd ar hyd y 
blynyddoedd er pan gyhoeddwyd hi gyntaf yn 1838.

‘O tyred i’n hiacháu’  
(Caneuon Ffydd, 591)
Emyn cymharol newydd oedd hwn pan dorrodd Diwygiad 1904 
ar Gymru. Cafodd ei lunio gan Elfed i’w gynnwys yn Y Caniedydd 
Cynulleidfaol yn 1895, ac ymddangosodd yno dan y pennawd 
‘Gweddi am sancteiddiad’. Cafodd Elfed ei hunan ei gyffwrdd 
gan symudiadau ysbrydol 1904, ac mae’r geiriau hyn yn 
adlewyrchu’r awydd dwfn am brofi dawn a nerth yr Ysbryd yn y 
galon a fu’n rhan amlwg o gyffroadau’r cyfnod hwnnw. O gyfrol 
David Jenkins, Gemau Mawl, y daw’r dôn ‘Capel Tygwydd’, sy’n 
dwyn enw pentref heb fod ymhell o Flaenannerch. Er mai un 
o Drecastell, sir Frycheiniog, oedd David Jenkins, fe dreuliodd 
gyfran helaeth o’i oes yn Aberystwyth, lle bu’n ddarlithydd ac 
yn Athro mewn cerddoriaeth yng Ngholeg y Brifysgol.

‘Mi glywaf dyner lais’  
(Caneuon Ffydd, 483)
Trwy gyfrwng ymgyrchoedd diwygiadol yr Americanwyr Ira 
Sankey a Dwight Moody yn yr 1870au y daeth yr emyn ‘I hear 
thy welcome voice’ i Brydain. Cafodd Ieuan Gwyllt ganiatâd 
Sankey i gyfieithu rhai o emynau’r ymgyrchoedd i’r Gymraeg, 
a’u cyhoeddi yn y casgliad Swn y Juwbili. Daeth nifer ohonyn 

nhw’n boblogaidd, ond yr un sydd wedi para yn ei fri yw ‘Mi 
glywaf dyner lais’ a genir o hyd gan gynulleidfaoedd a chorau 
meibion fel ei gilydd. Canwyd llawer arno yn Niwygiad 1904 a 
daeth y gytgan ‘Arglwydd, dyma fi’ yn fynegiant o brofiad llawer 
o ddychweledigion y Diwygiad hwnnw – ‘canna f’enaid yn y 
gwaed / a gaed ar Galfarî’. Mor gyfarwydd yw’r emyn i ni heddiw 
fel y mae’n hawdd anghofio dwyster ac angerdd y weddi honno.  

‘Cymer, Iesu, fi fel ’rydwyf’  
(Caneuon Ffydd, 494)
Diwygiad 1762 a ddaeth â Williams Pantycelyn i fri fel emynydd, 
er iddo gyhoeddi emynau cyn hynny. Yn 1762 y cyhoeddodd 
gasgliad dan y teitl trawiadol Caniadau y rhai sydd ar y Môr 
o Wydr. Y flwyddyn ganlynol ymddangosodd rhan gyntaf ei 
gasgliad Ffarwel Weledig, groesaw anweledig bethau, ac mae’r 
ddau gasgliad yma’n cynnwys rhai o’i emynau enwocaf a mwyaf 
grymus. Yn Ffarwel Weledig yr ymddangosodd ‘Cymer, Iesu, fi 
fel ’rydwyf’, a ddaeth yn un o glasuron emynyddiaeth Gymraeg. 
Dyfynnwyd llawer ar y trydydd pennill, ‘Gwaed dy groes sy’n codi 
i fyny / ’r eiddil yn goncwerwr mawr’, a daeth y geiriau ‘Gad im 
deimlo / awel o Galfaria fryn’ yn un o gytganau mawr Diwygiad 
1904 wrth i bobl deimlo mai awelon Calfaria oedd yn cyffwrdd 
â nhw. Mae tôn William Owen, Prysgol, ‘Bryn Calfaria’ yn dôn 
ddiwygiadol ei natur sy’n perthyn i ganol y bedwaredd ganrif ar 
bymtheg ac yn mynegi naws y canu diwygiadol Cymreig, gyda’i 
rhannu rhwng y lleisiau a’i hailadrodd. Bu llawer o ganu arni yn 
1904.  

‘Dyma gariad fel y moroedd’  
(Caneuon Ffydd, 205)
Mewn atodiad i gasgliad o emynau Pantycelyn a gyhoeddodd 
yn 1847 y cynhwysodd William Rees, ‘Gwilym Hiraethog’, yr 
emyn grymus hwn sydd wedi ennill ei blwy fel un o emynau 
mawr ein cenedl. Gyda’i sôn am ‘gyfiawnder pur a heddwch / yn 
cusanu euog fyd’ mae’n adleisio adnod yn Salm 85: ‘Trugaredd 
a gwirionedd a ymgyfarfuant; cyfiawnder a heddwch a 
ymgusanasant.’ Cafodd ei ganu gydag angerdd yn Niwygiad 
1904, a hynny’n aml ar yr hen dôn Gymreig ‘Cwynfan Prydain’ 
neu ar dôn T.  J. Williams, ‘Ebeneser’ (sef ‘Tôn y Botel’). Daeth 
cyfieithiad Saesneg y Prifathro William Edwards, ‘Here is love, 
vast as the ocean’, yn boblogaidd yn ystod y Diwygiad hefyd. 
Fe gysylltir hwnnw yn aml â thôn yr Americanwr Robert Lowry, 
‘Jesus only’ (‘Dim ond Iesu’), a’r dôn honno a genir gennym 
heddiw ar eiriau Hiraethog, ‘Dyma gariad fel y moroedd’.

r sy’n perthyn iddynt fel teulu. Fel canlyniad, mae 
wahoddiad cyhoeddus i’r perthynas agosaf yma i 

hwnnw’n gweld y fargen ac yn cytuno i’w brynu. 
nes y mae’n sylweddoli, wrth ei brynu, y bydd yn 
ryd Ruth yn wraig, gofalu am Naomi a chodi teulu 

n rhan o etifeddiaeth teulu Elimelech.
atgoffa o’r ymrwymiadau oedd ynghlwm yng 
ddu tir fel hyn, mae’r perthynas agosaf yn gwrthod 

trosglwyddo’r cynnig i Boas. Yn unol â’r arfer 
wn sefyllfa o’r fath, mae’r perthynas agosaf wedyn 
id a’i rhoi i Boas, fel arwydd o drosglwyddo hawl 
i ei esgid i Boas, mae’n rhoi iddo’r hyn yr oedd wedi 

rno – ei esgid, a hynny’n cynrychioli’r tir.
y llyfr yma ydy dangos y gwahaniaeth rhwng dau 
ol’. Tydy’r perthynas agosaf ddim am gymryd y 
deulu Elimelech nac o sicrhau bod enw Elimelech 

n fyw ymhlith y bobl. Mae arno eisiau’r tir, ond nid y 
wn pobl sy’n dod hefo’r tir. Dyma pam, o bosib, nad 

b d i T d i t b ddi h d dd

Y tro diwethaf fe welsom y garwriaeth rhwng Ruth 
datblygu wrth iddi gytuno â chyngor a chynllun Naomi.
yn golygu bod Ruth yn mynd heibio’r ‘llawr dyrnu’ ac
o bell, hyd nes bod y gweithwyr wedi bwyta ac yfed
i gysgu. Yn eu plith yr oedd Boas, oedd yn cysgu’n s
mwynhau ei swper. Daeth Ruth ato, gan ddilyn cyfarw
Naomi, a gorwedd wrth ei draed. 
Roedd Ruth bellach yn credu Naomi mai Boas oedd yr u
Duw yn ei ddefnyddio i achub eu sefyllfa. Yn Boas m
yr un sy’n cynrychioli Duw yn eu bywydau. Boas ydy’r 
sy’n achub’, y ‘ga-al’ y daethom i’w adnabod y tro diwe
sy’n alluog i achub ei deulu. Fel yn Lefiticus 25:25, ‘Os y
pobl chi yn mynd mor dlawd nes bod rhaid iddo wert
dir, mae gan ei berthynas agosaf hawl i ddod a phrynu
(Beibl.net).
Boas ydy’r un a fedr wneud hyn i Ruth a Naomi, y dy
enw’n golygu bod yn gryf, yn gefnog ac yn onest. Ond r
wedi egluro i Ruth: ‘Y mae’n hollol wir fy mod yn berth
ond y mae un arall sy’n nes na mi  ... Ond os nad yw
wneud hynny, yna fe wnaf fi.’ (3:12–13)
Ar ddechrau pennod 4, felly, tydy Boas ddim yn gwastr
o gwbl. Mae’n mynd at Borth y Ddinas ac yn eisted

. Tydym yn cael gwybod ei enw Tyydy ei ymateb ddi
ac felly ddim yn hawlio cofnodi ei enw. Roedd y
yn adnabod bargen – yn gweld y tir yn dda ac yn
ohono. Ond byddai cymryd y merched yn costio 
diogelu etifeddiaeth Elimelech a gofalu am Nao
O’r dechrau, roedd gan Boas ofal am Ruth a 
amdano’i hun oedd gan y perthynas dienw. A
perthynas agosaf, byw i ystyr ei enw a wna Boas
I’w drafod:
Dychmygwch y sgwrs rhwng Ruth a Naomi 
perthynas agosaf a’r deg henadur yn trafod eu d
y dref. 

Cyngor  
yr Hydref

Cynhaliwyd cyfarfod o Gyngor Hydref 
Undeb yr Annibynwyr Cymraeg yn Llety 
Parc Aberystwyth ar ddydd Mercher 23 
Hydref. Daeth cynrychiolaeth dda o’r 
cyfundebau at ei gilydd i wrando ar 
siaradwr, i gnoi cil dros faterion o bwys a 
hefyd i ystyried beth allai fod ar agenda 
adrannau’r Cyngor i’r dyfodol. Bu’n 
ddiwrnod cynhyrchiol a buddiol i bawb 
ohonom.  

Cymerodd Annalynn Davies, cadeirydd 
newydd y Cyngor, at ei gwaith yn 
effeithiol a threfnus gan estyn croeso 
cynnes yn enwedig i’r rhai hynny oedd yn 
mynychu am y tro cyntaf sef, Ioan Rhys 
Jones, Gorllewin Dinbych a Fflint, 
Edward Morris Jones, Môn ac Edwin 

Williams Dwyrain Caerfyrddin a 
Brycheiniog. 

Arweiniodd y cadeirydd ni mewn 
myfyrdod gan ddarllen o Lyfr y Pregethwr 
pennod 3 adnodau 1-15, ‘Y mae tymor i 
bob peth, ac amser i bob gorchwyl dan y 
nef:’ Tynnodd ein sylw at erchyllterau’r 
gwrthdaro gwaedlyd yn y Dwyrain Canol 
gan alw arnom i ddyfalbarhau mewn 
gweddi daer. Nid trwy ryfela y mae dod i 
gytundeb ond trwy heddwch yn unig. 
Rhannodd gyda ni un o’r gweddïau 
ymatebol rannwyd i holl eglwysi 
Cyfundeb Gorllewin Caerfyrddin. 

Gweddïwn 

Pan mae dynoliaeth yn brwydro – Bydded 
heddwch. 
Pan mae cymdogion yn dadlau – Bydded 
heddwch. 
Pan mae cenhedloedd yn anghytuno – 
Bydded heddwch. 
Pan mae pobl dan straen anghyfiawnder – 
Bydded cyfiawnder. 
Ble mae dilynwyr Crist, bydded i 
heddwch oleuo’r ffordd. Amen 

Yn ystod y myfyrdod dangoswyd y llun 
trawiadol hwn inni gan ein hannog i 
wneud y defnydd gorau o’r amser sydd 
gennym ar y ddaear gan wasanaethu 
teyrnas Dduw yn egnïol. 

Bydd adroddiadau pellach o’r Cyngor yn 
ymddangos yn Y Tyst yn ystod yr 
wythnosau nesaf.

Yr Aradr  
Mae’n gynhaeaf a chyfle i ni ddod 
ynghyd ar gyfer ein cyrddau 
diolchgarwch.  

Cefais y fraint o bregethu mewn 
cwrdd diolchgarwch yn eglwys 
Llanfihangel-uwch-Gwili ddiwedd Medi, 
eglwys fach wledig a chymuned glos yn 
addoli ynddi. Dyna ddysgu’r noson 
honno bod oedfa arbennig y cael ei 
chynnal y noson ganlynol yn eglwys 
Sant Egwad, Llanegwad i groesawu a 
bendithio’r aradr. Roedd yr oedfa hon yn 
gysylltiedig â phencampwriaeth 
Cymdeithas Aredig Cymru a oedd yn 
cael ei chynnal yn Nryslwyn y Sadwrn 
canlynol.  

Mae’r aradr wedi bod yn bwysig i’r 
amaethwr bron o ddechrau hanes, a 
chafodd datblygiad yr aradr ddylanwad 
mawr ar ddatblygiad amaethu. Ei brif 
bwrpas yw troi’r haen uchaf o bridd. Yn 

draddodiadol, cafodd yr aradr ei dynnu 
gan ych ac yn ddiweddarach gan geffylau. 
Nid yw’r ‘aradr’ yn thema anghyfarwydd i 
feirdd Cymru ar hyd y canrifoedd. Yn wir, 
80 mlynedd yn ôl i eleni, ym 1944 pan 
gynhaliwyd Eisteddfod Genedlaethol 
Cymru Llandybïe, enillodd J. M. Edwards 
(tad Emyr Edwards, y dramodydd, a’r 
llenor a’r bardd) y goron am bryddest i’r 
‘Aradr’.  

Beibl 

Ceir nifer o gyfeiriadau yn y Beibl at yr 
aradr ac aredig. Trowch at Lyfr Genesis ac 
fe glywch Joseff yn datgelu ei hun i’w 
frodyr wedi iddo ddychwelyd ar ôl iddynt 
ei werthu i’r Aifft. Meddai ‘bu newyn 

drwy’r wlad y ddwy 
flynedd hyn; a bydd eto 
bum mlynedd heb 
aredig na medi.’ 
(Genesis 45:6)  

Ac wrth droi at y 
Testament Newydd fe 
gofiwn i Iesu, mewn 
ymateb i gais y dyn a 
oedd yn mynnu aros ar 
ôl i gyflawni rhai 
gorchwylion cyn Ei 
ganlyn, ddweud wrtho: 
‘Nid yw’r sawl a 
osododd ei law ar yr 

aradr, ac sy’n edrych yn ôl, yn addas i 
Deyrnas Duw.’ (Luc 9:62) 

Mae Luc yn dangos bod dilyn Iesu yn 
ymrwymiad difrifol. Ni allwn edrych yn 
ôl ar y gorffennol; mae angen inni gadw 
ein llygaid ar ein gwaith ac i ble y bydd yn 
mynd â ni yn y dyfodol. Os oes rhywun yn 
aredig cae ac yn edrych yn ôl, fydd y 
person hwnnw ddim yn cynhyrchu rhesi 
syth. Mae Iesu eisiau i’r dyn edrych yn 
syth ymlaen a gadael ei hen fywyd ar ôl.  

DYMA her i ni i gyd! Yr unig ffordd o 
dalu’n dyled i gyfoeth ein gorffennol yw 
drwy weithio at well dyfodol. Ymlaen! 

Beti-Wyn James 

Gweddïwn Gweddi’r Greadigaeth Dduw’r 
holl greadigaeth, agor ein llygaid a’n 
calonnau i ryfeddod a harddwch y 
greadigaeth; lliwiau cyfnewidiol pob 
tymor, y coetiroedd hynafol a’r blodau 
eiddil, nentydd y mynydd a dyfnderoedd y 
cefnfor, a phopeth sy’n tyfu ac sy’n byw, 
yn sicrhau fod ein byd yn cael ei 
adnewyddu a’i gynnal. Datgela i ni ein 
rhan yng ngofal y greadigaeth, er mwyn i 
ni allu canfod iachâd a thangnefedd y tu 
mewn iddi, heddiw ac yn y dyfodol. Amen  

(Allan o bapur misol Elim, Heol Awst a’r 
Priordy, rhifyn 2, Hydref 2024)

Barn Annibynnol gadael. Rhwygwyd y pentref rhwng 
trigolion a oedd am aros yn eu cynefin, 
ac eraill a oedd am geisio gwell byd.  

Texaco 
Cymaint oedd yr anniddigrwydd a’r ofn 
nes i Texaco gynnig prynu Rhoscrowther 
gyfan ac adleoli pentrefwyr a oedd yn 
poeni am eu hiechyd a’u diogelwch o 
fyw yng nghysgod y burfa enfawr. Erbyn 
dechrau’r 1990au, a mwy nag un 
ffrwydrad angheuol wedi digwydd yn 
rhai o burfeydd yr aber, roedd rhan fwyaf 
o boblogaeth Rhoscrowther wedi derbyn 
cynnig y cwmni olew. Cefnodd nifer ar 
eu cynefin a mynd i lefydd eraill ymhell 
ac agos, er i Texaco bwysleisio nad 
oedd gorfodaeth ar neb adael. Arhosodd 
llond dwrn o’r trigolion gan gynnwys rhai 
pentrefwyr hŷn a fu fyw drwy fomiau’r 
1940au ar Aberdaugleddau. 

‘Cofio’ Waldo 
Erbyn hyn, caewyd yr eglwys a’r ysgol a 
chwalwyd nifer o’r tai gwag. Mae’n 
eironig mai yma tra bu’n torri erfin ar 
fferm gyfagos ei gyfaill, yr heddychwr 
Willie Jenkins yn Hoplas, Rhoscrowther 
ym 1931, y cyfansoddodd Waldo 
Williams ei gerdd enwog ‘Cofio’. Yn ôl 
Waldo, daeth y pennill cyntaf iddo cyn 
mynd i swper a’r gerdd yn ei 
chyfanrwydd yn nes ’mlaen y noson 
honno – a’r thema wrth gwrs yw 
myfyrdod ar ddadfeiliad cymdeithas a 
phethau diflanedig gwareiddiad. Does 
dim rhaid bod yn Gristion i weld a 
gwerthfawrogi’r gwersi i Gymru a’r 
ddynoliaeth yn ffawd Rhoscrowther, 
Tryweryn, Epynt, Penyberth a sawl lle 
tebyg. Mae’n amlwg fod economi a 
diwydiant yn bwysig i anghenion byw’r 
unfed ganrif ar hugain, ond onid yw 
parch at bobl, a’u cynefin hefyd o 
bwysigrwydd gwaelodol, sylfaenol?  

Trais dialgar 
Ar raddfa lawer mwy difrifol, gellid 
cymhwyso’r un ddadl at lywodraethau 
unbenaethol sy’n saethu taflegrau at 
ysbytai ac ysgolion a bomio cymunedau 
diniwed, gan orfodi pobl i symud o’u 
cynefin, a hynny yn aml heb fod 
ganddynt yr un lle i fynd. Mae effeithiau 
gormes, trais a dial i’w gweld ymhob 

bwletin newyddion o’r 
Dwyrain Canol, ac er 
nad yw Wcráin yn 
hawlio’r penawdau 
erbyn hyn (ac mae 
tristwch yn y ffaith 
honno) nac 
anghofiwn fod y 
rhyfel hwnnw a’i 
effeithiau’n parhau. 

Tybed nad yw 
ffawd Rhoscrowther 
a’i drigolion yn 
rhybudd i ni oll am yr 
hyn a all ddigwydd os 
na wnawn ni a’n 

Pethau diflanedig 
Fuoch chi erioed yn Rhoscrowther? 
Pentre bach ar benrhyn isaf Sir Benfro 
ar lan ddeheuol Aberdaugleddau yw – 
neu oedd – Rhosycrythor, a rhoi iddo’i 
enw Cymraeg gwreiddiol. Erbyn hyn, 
dylai ei enw fod yn ymhlith rhestr 
colledion trist Cymru: Tryweryn, Epynt, 
Penyberth ac eraill. Ond yn bwysicach 
na hynny, mae Rhoscrowther yn arwydd 
o’r hyn a all ddigwydd oherwydd ein 
dibyniaeth ar danwydd ffosil a’i effeithiau 
ar hinsawdd a chymunedau.  

Rhosycrythor 
Roedd Rhoscrowther yn gymuned 
fechan, amaethyddol, lewyrchus mewn 
hafn gysgodol. Roedd yno ysgol 
gynradd, neuadd gyhoeddus, eglwys 
hynafol wedi’i chysegru i Sant 
Decumanus, tai a ffermydd, cymuned o 
ryw 250 o bobl. Ond pan ddaeth purfa 
olew Texaco i’r ardal yn 1964, dyna 
ddechrau’r diwedd i’r pentre bach. 
Roedd safle 500 erw’r burfa mor agos, 
a’i sŵn parhaus a’r tawch olew trwchus 
ar yr awyr mor amhleserus a bygythiol i 
iechyd, nes i rai teuluoedd benderfynu 

llywodraethau newid ein blaenoriaethau 
– nid yn unig o ran ein defnydd o 
danwydd ffosil ond hefyd o ran parch at 
hawliau dynol sylfaenol yn ein byd. 
Ymhlith yr hawliau hynny y mae’r hawl i 
fyw; hawl i ryddid, diogelwch a bywyd 
heb ofn; hawl i ryddid meddwl, 
cydwybod a chrefydd; hawl i fynegi barn; 
a rhyddid rhag gormes ac angen.  

Eurig Davies 
(Nid yw cynnwys y Barn Annibynnol o reidrwydd 

yn adlewyrchu safbwynt Undeb yr Annibynwyr 
na’r tîm golygyddol.)

Erthyglau, llythyrau at y Prif Olygydd:  
Y Parchg Ddr Alun Tudur 
39 Dorchester Avenue, Pen-y-lan, 
Caerdydd, CF23 9BS 
Ffôn: 02920 490582 
E-bost: tyst@annibynwyr.cymru

Archebion a thaliadau i’r Llyfrfa: 
Tŷ John Penri, 5 Axis Court, Parc 
Busnes Glanyrafon, Bro Abertawe  

ABERTAWE SA7 0AJ 
Ffôn: 01792 795888            

E-bost: undeb@annibynwyr.cymru

Golygydd 

Y Parchg Iwan Llewelyn Jones 
Fronheulog, 12 Tan-y-Foel, 

 Borth-y-gest, Porthmadog, Gwynedd, 
LL49 9UE 

Ffôn: 01766 513138 
E-bost: IwanLlew@aol.com 

Golygydd 

Alun Lenny 
Porth Angel, 26 Teras Picton 

Caerfyrddin, Sir Gâr, SA31 3BX 
Ffôn: 01267 232577 /  

0781 751 9039  
E-bost: alunlenny@hotmail.co.uk

Dalier Sylw! 
Cyhoeddir yr Adran Gydenwadol gan 

Bwyllgor Llywio’r Adran 
Gydenwadol ac nid gan Undeb yr 
Annibynwyr Cymraeg. Nid oes a 
wnelo Golygyddion Y Tyst ddim â 
chynnwys yr Adran Gydenwadol.

Golygyddion

Cyhoeddwyd gan Undeb yr Annibynwyr Cymraeg ac argraffwyd gan Serol Print, Uned 13, Ystad Ddiwyd. Heol Milland, Castell-nedd, SA11 1NJ. Cofrestrwyd yn y Swyddfa Bost.

Calan Gaeaf a Goleuni Crist
Wrth i’r dyddiau fyrhau ac i dymor yr hydref 
setlo i mewn, mae Calan Gaeaf yn agosáu 
gyda’i amrywiaeth o ddathliadau, gwisgoedd a 
thraddodiadau. I lawer, mae’n gyfnod o hwyl 
ysgafn – gwisgo i fyny, cerfio pwmpenni, a 
tric-neu-drît. Ac eto, i rai Cristnogion, gall 
Calan Gaeaf deimlo’n groes i’w ffydd, gan godi 
cwestiynau am yr elfennau tywyllach a gysylltir 
weithiau â’r gwyliau. Mae hyn yn rhoi cyfle 
inni fyfyrio ar yr hyn y gallai Calan Gaeaf ei 
olygu yng ngoleuni neges Iesu i’r byd. 

Cariad 

Trwy gydol ei weinidogaeth, siaradodd Iesu am 
gariad, goleuni, a bywyd. Canolbwyntiodd ei ddysgeidiaeth ar dosturi, caredigrwydd, a 
buddugoliaeth daioni ar ddrygioni. Fel dilynwyr Crist, fe’n gelwir i ddod â goleuni i’r 
byd, yn enwedig ar adegau pan fydd yn ymddangos bod tywyllwch yn drech na ni. Mae 
Calan Gaeaf, gyda’i themâu o ofn a dirgelwch, yn ein gwahodd i feddwl sut y gallwn fod 
yn gludwyr goleuni Crist ar adeg pan mae llawer yn canolbwyntio ar ysbrydion, ellyllon, 
a braw. 

Iasol 

Yn hytrach na gweld Calan Gaeaf yn unig fel dathliad o’r iasol neu’r goruwchnaturiol, 
gallwn ddefnyddio’r achlysur hwn i gofio buddugoliaeth golau dros dywyllwch. Fel 
Cristnogion, fe’n gelwir i fyw mewn ysbryd o obaith, nid ofn. Mae bywyd ac atgyfodiad 
Iesu yn ein hatgoffa nad ydym wedi ein rhwymo gan ofn marwolaeth neu ddrygioni 
oherwydd bod Ei gariad yn bwrw allan bob ofn. (1 Ioan 4:18) 

Caredigrwydd 

Sut allwn ni ddathlu Calan Gaeaf 
mewn ffordd sy’n adlewyrchu’r 
gobaith a’r cariad hwn? Un dull 
posibl fyddai canolbwyntio ar y 
gwerthoedd y mae Crist yn ein 
hannog i’w byw bob dydd: 
haelioni, lletygarwch, a gofalu 
am eraill. Gall Calan Gaeaf fod 
yn gyfle i gysylltu â’n 
cymdogion, gan ddangos 
caredigrwydd – boed yn rhannu 

danteithion neu’n cymryd rhan 
mewn gweithgareddau cadarnhaol, sy’n canolbwyntio ar y gymuned. Gallwn hefyd fod 
yn ymwybodol o’r straeon a adroddwn, gan amlygu dewrder, prynedigaeth, a’r daioni 
sy’n bodoli yn y byd, hyd yn oed yn wyneb y tywyllwch. 

Goleuni 

Yn y pen draw, mae Calan Gaeaf yn rhoi eiliad inni oedi a myfyrio ar oleuni Crist sy’n 
byw ynom. Wrth inni fwynhau hwyl a dathliadau’r tymor, gadewch inni hefyd gario 
neges Iesu o gariad, heddwch, a goleuni, gan gofio na all unrhyw dywyllwch orchfygu’r 
golau y mae wedi’i ddwyn i’r byd. (Ioan 1:5) 

Felly, wrth inni baratoi ar gyfer Calan Gaeaf, gadewch i ni ddathlu gyda llawenydd a 
phwrpas, gan gadw ein calonnau i ganolbwyntio ar olau tragwyddol Crist. 

Gwyn Jones  
(oddi ar wefan eglwys Seion Drefach) 

CYNHADLEDD 
ANNIBYNWYR  

Y BYD 

22–26 Mai 2025 
Thessaloniki,  
Gwlad Groeg 

Cynhelir cynhadledd bum niwrnod yn 
ninas Feiblaidd Thessaloniki gyda’r 
ICF sef Ffederasiwn Annibynwyr 

Rhyngwladol. 

Bydd cyfle dros gyfnod y gynhadledd i 
ymweld â mannau o bwys yn y ddinas 
ynghyd â chwrdd â chynrychiolwyr a 

Christnogion eraill o bob cwr. 

Pris y gynhadledd yw £1,425 y pen 

Os oes gennych ddiddordeb mewn 
mynychu’r gynhadledd hon cysylltwch 
â Thŷ John Penri i drafod ymhellach. 
Codwch y ffôn: (01792) 795888 neu  
e-bost: undeb@annibynwyr.cymru

Undeb yr Annibynwyr Cymraeg 

Cyfundeb Gorllewin Morgannwg

Ar Daith 
gyda’r Parchg Rhys Locke

 

Saron, Bryncoch 
Nos Fercher, 13 Tachwedd, 2024 

am 7.00 p.m. 
Croeso cynnes i bawb 

... i Gapel Cymraeg  

Peniel, Wisconsin  
(UDA)

ac i Aberdâr gyda 
Gwersyll Starfish


